UMULUNGU 1
“Tuleya ku ng’anda ya kwa Yehova.” Amalumbo 122:1

YESU NA BA KAFUNDISHA

Yesu atemenwe ukuya ku ng’anda ya mapepo. Cila mulungu aleya na bafyashi
bakwe ba Yosefe na ba Maria. Ku ng’anda ya mapepo ali ne fibuse ifingi.

Ubushiku bumo, aiminine bwangu ukufuma mutulo. Cali ninshi na pafita ku
nshita ya ku macaca. E lyo aumfwile congo mu cipinda baleipikilamo ifyakulya.
Aipwishe nyina ilipusho lyakutila, “Maria, finshi ifyo mulecita?” Maria atile,
“Yesu, bushe walaba? Ubushiku bwa lelo bwaba ubwacindamisha. Bonse tuli
nokuya ku Yerusalemu.”

Yesu atemenwe nganshi pali aya mashiwi. Alyeseshe ukwafwilishako banyina
ukuteyanya ifya palwendo. Babikile ifilyo mu museke. E lyo nomba bafisendele
pa mulu wa mpunda, no kutendekako ulwendo lwabo.

Abanabo bali nabo. Bali abengi pali ulu Iwendo. Maria aleenda na banakashi
babiye na bana banono. Yesu na banankwe bali abansansa nganshi. Baleimbe
nyimbo, nokwangala ifyangalo fya misango ne misango, no kulatamfyanya no
kulanda amalyashi. Yosefe na baume babiye balekonka fye pa numa. Ubushiku
aba bonse balitushishe pa ncende iyalingile.

Ubushiku bwakonkelepo, akaice kamo katile, “Ndemona itempele.” Itempele
lyali icikulwa icitali ukuya mu mulu, kabili ica buuta. Yesu pamo pene na babiye
baiswilemo no kupapa.

E lyo abafyashi bakwa Yesu no lupwa lwabo baileingila mwitempele line ili.
Baumfwile kuntu bakemba baleimbe nyimbo. Nooko bakasambisha ba cebo
cakwa Lesa balebelenga Baibele. Yesu e pakwiminina no kuti omfwe ku fyo
balelandapo. Atendeke ukubepusha mepusho. Nabo balelanshanya nankwe.
Balisungwike pantu Yesu ali uwaishibishe fintu ifingi. Baipwishe abati, “Bushe
umwana munono ngo yu aishiba shani ifi fyebo fyakwa Lesa?” Yesu aikele nabo
no kumfwa fintu balefunda. Taishibe ukuti inshita ya kubwelelamo ku ng’anda
na bafyashi yalifikile. Kabili noko nyina na wishi bayambile ukubwelelamo nako
kwine alilabileko.

Ilyo abwelele mu kumusenda, basangile acili alekutika ku kufunda kwa
bakalamba abalebelenga Baibele. Yosefe pa kumona Yesu, atile, “Enda, Yesu,
natuleya ku ng’anda pantu inshita naifikila.” E lyo Yesu aiminine nokusha aba
shimapepo ukuti abwelele pamo na bafyashi bakwe. Asangile ifibusa ifipya
mwitempele. Ba shimapepo ebali ifibusa fyakwe.

Luka 2:40-52






UMULUNGU 2

“Icibusa citemwa inshita yonse" Amapinda 17:17

PAULO NA CIBUSA WAKWE, TIMOTE

Paulo ali kashimikila. Aleenda ukufika ku misumba iingi. Cila mulungu aleya ku
ng’anda ya mapepo, atemenwe ukushimikile Cbo ca kwa Lesa.

- Bushiku bumo ailefika mu musumba muntu Timote aileikala. Timote ali
umulumendo. Atemenwe ukusangwa ku kulongana. Alefwaisha no kulakutika ku
kushimika kwa mbila yakwa Kristu, iyo kashimika Paulo aleshimika. Kabili na
o Paulo aleshimike fintu ifingi pali Yesu.

Nyina kwa Timote alombele Paulo ukuti ayefika ku ng’anda yabo. Ateyenye ifilyo
fyakwisapela Paulo. Paulo na Timote balandile lyashi no kuba ifibusa. Timote
aleipusha Paulo amepusho ayengi pa ncito intu Paulo alebomba.

E lyo Paulo alelande lyashi na nyina wa kwa Timote, na nakulu. Paulo e
pakubashimikilako pa cibusa cakwe, Yesu Kristu. Bwangu bwangu Paulo e lyo
aimine nokushimikile Cebo cakwa Kristu ku musumba umbi. Aebele Timote ukuti
ali nokubwela.

E ico Paulo abwelulwike, aile ku ng’anda yakwa Timote. Timote alitemenwe sana
sana pa kumona cibusa, Paulo, nabwela. Balelanda amalyashi pa fyo Paulo
aendele mu ncende aile, na pali Yesu, cibusa wabo.

Paulo atile, “Timote, bushe kuti watemwo kuba kafwa wandi?”
E lyo Timote aaswike ati, “Ee, ndefwaisho kulashimikila pali Yesu.”

Paulo na Timote bailefika ku misumbe iingi. Bashimikileko bashibantu na
banakashi pali Yesu. Kabili bacitile ifyo fine na ku balumendo na bakashana.

Timote alitemenwe apo ali cibusa cakwa Paulo. Alitemenwe pantu Paulo
alimushimikileko pali Yesu Kristu. Paulo ali kashimika, Na Timote ali fye
umulumendo umunono. Paulo atemenwe Timote, alemusambilisha pali Yesu.
Bali ifibusa ifisuma.

Imilimo ya Batumwa 16:1-3







UMULUNGU 3 o

“Muli banandi nga mwacita ifyo myeba.” Yohane 15:14

PAULO NA LIDIYA

Lidiva na babiye balefwayo kuya ku ng’anda ya mapepo. Pantu ta kwali
umwakupepela, baleya fye ku mumana. Baikele mu cintelelwe mu pepi no
mumana. Baleimba, nokupepa, nokulumbanya Lesa.

Ubushiku bumo, aba banakashi balongene ca pamo ku mapepo. Balumbenye
Lesa nokwimbe nyimbo.

Pali bulya bushiku, ku mumana kwaishile abaume bane. Nabo bene baishile ku
kupepa. Umo pali aba atile, “Ine nine Paulo. Aba, abo njishile nabo banandi. Niba
Luka, Sailas na Timote. Tufumine fye ukutali. Twaisa mukumyebako ifya pali
Yesu, Umwana wakwa Lesa.”

Lidiya atile, “cawama apo mwaisa. Twalelomba Lesa ukuti atume kashimika kuli
ifwe. Ine nine Lidiya. Aba bonse banandi.”

Aba banakashi balekutikisha ku fyo Paulo aleshimika. Abashimikile pali Yesu,
nokubeba ukuti, “Yesu ali cibusa wabo.”

E calengele ukutila aba banakashi batemwa sana sana pa kumfwa ifyo Paulo
aleshimika pali Yesu.

Imilimo ya Batumwa 16:13-15






UMULUNGU 4
“Kabili ukubombela minwe yenu.” 1 Abena Tesalonika 4:11

SAMWELE AAFWILISHA MWITEMPELE

Samwele aleshibuka bwangu bwangu. Ubushiku bumo ashibwike bwangu bwangu
nokufwale fyakufwala, no kulya umwikulo. Ubu bushiku bwali ubwacindama.

Nyina kwa Samwele Hana, atile, “Bushe uli uwaiteyanya Samwele ukuti tuleya?”
“Ee, ninjiteyanya bwino bwino. Natuleya.” Awe batendeke nokuya.

Baendele ulwendo ulutali, mpaka fye Samwele anaka sana. Pakulekelesha, e lyo
bafikile. Baileingila mukati. Itempele lyali ilikulu nganshi, kabili ilisuma mukati
na kunse. Samwele asungwike nganshi pakumona ica musango yu.

Bwangu bwangu Eli abulile ukuboko kwakwa Samwele, no kumuposha. Atile,
“Natemwa nganshi apo we mulumendo, Samwele, waisa kuno. Ukaba kafwa
wandi mu fintu ifingi.”

Samwele aipwishe ilipusho lya kutila, “Finshi ningacita?”

Lintu Eli alolekeshe mukati katempele, atile, “Ndefwaya uwakunjafwako
ukuwamye fipuna fya mwitempele ne nyali. Kuti aleibukisha ukwisusha mafuta
mu nyali shine shi. Kabili cilabushiku uleisule fibi fyetempele lucelo celo.”

Mukwasuka, Samwele asosele ukuti, ndi nokulacita ifi fyonse.
Nakulamwafwilishako bwino bwino. Imwe muli cibusa wandi, kabili ndefwaya
ukulabomba nenu.”

Cine cine Samwele ali kafwa umusuma.
1 Samwele1 -3






UMULUNGU §
“Lesa asakamana imwe.” 1 Petro 5:5

.YESU AFUNDA PA KUSAKAMANA KWAKWA LESA

Yesu aikele pa libwe ilikulu pa mulu wa lupili. Abantu abengi baishileikala
mupepi nankwe. Bambi nabo bali fye mu mbali. Baishile ku kumfwa fintu
aleshimikila pali Lesa. Abasangilwe kuli uku kushimika bali abafyashi ba bana,
abalumendo na bakashana na bambipo ukufuma mu ncende ishalekana lekana.

Yesu atile, “Lesa alimitemwa. Ni Lesa e wantuma ukwisa mweba ifyo amitemwa.
Kabili akalamisunga pantu ali musakamana. Afwayo kuti imwe
mulesansamuka.”

Yesu alanshenye ku bafyashi na baice pali ifi fyonse. Atile, “mwilasakamana
palwa fya kulya, na menshi ne fya kufwala.”

“Lesa e umwafwilishako ukusange filyo, na menshi, ne fya kufwala. E umitumina
akasuba ne mfula. Lesa alasakamano muntu fye onse.”

E lyo nomba Yesu aposele amenso yakwe mu mulu, no kumona ifyoni filepupuka.
Abantu ali nabo bacitile ifyo fine. E yo Yesu atile, “Kutikeni ku fyoni fyaba no
mwakufisama ifisansala. Ni Lesa e ufisakamana. Nomba imwe mwaba
abacindamishapo kuli Lesa ukucile fyoni. Ne 'mwe bene ni Lesa e
umusakamana.”

Ilyo Yesu aposele amenso ku mpili amwene amaluba ayengi. Atile, “Aya maluba
yalemoneka bwino bwino. Ni Lesa e wayalengele ukubapo. Kabili e uyasunga.
Lesa atemwisha imwe ukucila ifyo atemwa amaluba. Akalamisunga bwino.”

Yesu alelolesha ku bantu. Atile, “Lesa alomfwa kufyo abantu bafwaya. Lesa
alamwafwilisha ukuti mubyale ifyakulya. Lesa alishiba ukuti mulefwaya
ifyakufwala. Lesa alaniisakamana. Tetekeleni muli Lesa ukuti amwafwilisheni
muli fyonse.

Abantu fye bonse balitemenwe. Abaice nabo balitemenwe. Bonse baishibe ukuti
Lesa alibatemwa. Kabili baishibe ukuti ali no kubasakamana. Yesu abebele ukuti

ifi fyali ifishinka.
Mateyu 6:25-34







UMULUNGU 6

“Tawakatine icilengo mwenso ubushiku.” Amalumbo 91:5

ULWENDO LWAKWA YAKOBO

“Yakobo, Yakobo,” e fyo Isaki aleita Yakobo umwana wakwe. “Ndefwayo kuti uye
palwendo. Ndefwaya ukatandalileko yama obe, Labani.”

L?bani aleikala ku ncende imbi. Yakobo ali nokwenda inshiku ishingi pakuti
afike.

Banyina bamwipikile ifyakulya. Yakobo ateyenye ifyakuya. Afwele insapato
nshakwe. Ilyo ateyenye, bawishi bali pepele kuli Lesa ukuti amweshe umutende
pa lwendo lwakwe.

Yakobo aliiteyenye ukuti aye. Pakutendeka aleendo lubilo. Ilyo akasuba kaishile
kaba, Yakobo alinakile. Abalile atushako pa kashita akanono. Pa numa ya kulya
ifya kulya e lyo atendeke ukulaya. Bwangu bwangu akasuba kaishilewa, e lyo
patendeke nokufita. Amwene ntanda ishingi shabengeshima pantu kwali imfifi
iikalamba sana sana.

“Nalasendama pano pene,” e fyo atontonkenye. Amwene ne ncende ya
kusendamapo iisuma. E lyo asendeme pa fyani. Asamike no mutwe wakwe
palibwe.

Ilyo asendeme, Yakobo alolekeshe mu mulu no kumone ntanda no mweshi.
Aleumfwa ne congo icumfwika pa nshita ya bushiku. E lyo bwangu bwangu
aponene mutulo.

Iiyo ali mutulo alotele iciloto. Muciloto Lesa amwebele ukutila, “Yakobo, ine
naisa kuli iwe. Nakulakucingilila. Lyonse fye nakulaba nobe.”

Tlyo Yakobo ashibwike, aloleshe uku noku ukwabulo kumona umuntu nelyo umo.
Amwene fye ntanda no mweshi.

Yakobo atile, “Lesa ali na ine pa malo ano. Lesa akaba na ine ukuli konse eko
ndeya. Nshikwete umwenso. Lesa alesakamana ine.”

Genenis 28:10:15






UMULUNGU 7
“Muli mupepi mwe Yehoba.” Amalumbo 119:151

UMWELA UUKALAMBA

Yesu ali uwanaka sana. Alefwayo kuti atusheko. Ashimikile akasube konse. Ali
mupepi na bemba wa Galili. Atile, “Natuye kwishilya lya bemba.” Bwangu bwangu
baingile na mubwato. Yesu apo aileikala ku numa ya bwato, aponene bwangu
bwangu mutulo.

E lyo nomba umwela watalala watendeke ukupunga. Kwaishile mfifi iikulu
icakuti ne ntanda no mweshi fyakana ukumoneka.

Umwela na o walikulishe. Ubwato bwatendeke ukusunkana;#ku no ku.

Abasambi bakwa Yesu e pakutendekako ukuti batwale ubwato ku mulundu. Awe
umwela walikulishe. E lyo baiketwe no mwenso. Umwela watendeke no kubatinya
kwati wali no kutobo ubwato.

Amenshi e pakwingila mukati kabwato. Aba bantu balishibe ukuti bwangu
bwangu amenshi yali no kubunsho bwato. “Nga Yesu finshi alecita? Kabili
alikwi?” E fyo baleilishanya. Yesu ali mutulo pantu umwela wafililwe
ukumushibusha.

Batampile no kukuta abati, “Yesu, Yesu, ubwato nabwisulamo na menshi.
Twalafwa. Bushe teti utwafweko?”

Yesu e pakushibuka. Amwene amenshi mu bwato. Aumfwo mwela na menshi
yatalala fyauma ku cinso cakwe. E pakwimya ukuboko kwakwe no kuti, “We
mwela talala!” Apo pene umwela watalala. Umwenshi ne ntanda fyatendeka
ukumoneka. Amakumbi yaya, kwatalala na tondolo.

Abasambi umwenso wapwa. Cali bapapwishe nganshi. Bailuka ukuti cine cine
Yesu ali ni Mwana Lesa.

Marko 4:35-41






UMULUNGU 8
“Aliwana Yehoba” Amalumbo 34:8

ILYO UMUSHILIKA MUKALAMBA NAAMANI ALWELE

Naamani ali intungulushi ya fita ifingi. Ali na maka sana, nomba ali umulwele.
Ali ne filonda pa mubili, ku maboko na ku molu.

Naamani ali no mukashana umusha. Aleafwilishako umukashi wakwa Naamani
mukubombe milimo imo imo. Uyu mukashana alishibe ukuti Naamani alilwele.

Ubushiku bumo, umukashi wakwa Naamani atile, “Umulume wandi nalwalisha.
Bashing’anga bonse na bafilwo kumuposha.”

Ulya mukashana atile, “Lelo Lesa ena kuti amwafwa nga ca kuti Naanami ayafika
kuli kasesema Elisha, ali no kumwafwilishako. Elisha ekala mu mushi wa
lS)aml?vl;ia,., Elisha ali no kulomba Lesa ukuti amuposhe ukufuma ku bulwele
wakwe.

Awe muka Naamani abutukile kuli wiba no kumwebe ifyo aumfwile. E lyo nomba
Naamani atile, “Ndi nokuya ku Samaria. Ndi nokuya mona Elisha. Nalimo
akanjafwilishako ukupola.”

Ababomfi bakwa Naamani e pakumuleta kabalwe ukuti baleya. Awe atendeke
nokuya ku Samaria.

Elisha aumfwile ukuti Naamani ali nshila. Alishibe ukuti Naamani ali umulwele.
E lyo Elisha atumine ababomfi bakwe ukuti bayekumana na Naamani, no
kumwebo kuti acite ifyo ali no kumulanga. .

Elisha atile, “Muyeeba Naamani ukuti aye ku mumana wa Yordani. Aye asambe
umubili wakwe mu menshi imiku isano na ibili. Na Lesa ali no kumuposha.”

Umubomfi aile kuli Naamani no kumwebo kutila, “kabiye ku mumana wa
Yordani, no kuyasamba imiku isano na ibili mu menshi.” Naamani atile, “Awe.
Teti njesamba muli ulya mumana. Nalabwekelamo ku mwesu ku Syria.”

E lyo Naamani pamo pene na babomfi bakwe batendeke ukubwelelamo ku Syria.
Baishilefika ku mumana wa Yordani. Umubomfi umo aebele Naamani aya
mashiwi, “We Naamani, kasesema Elisha akwebele ukucita akamulimo akanono
sana sana. Samba mu mumana wino uyu imiku pabula. Ici, te cintu caafya nangu
panono.

Awe Naamani e pakwingila mu menshi ukuti asambe. Atendeka no kusamba.
Asambo muku wa ntanshi, uwa cibili, uwa citatu, uwa bune, uwa busano, uwa
busano na umo. E lyo asambile umuku wa kulekelesha uwalenga isano na ibili.
Amwene ifilonda fyonse fyai:nokuya, umubili wakwe waishileba nga kanya. Lesa
aliposeshe Naamani. Umukashana umusha aafwileko shikulu wakwe ukupitila
mukumweba pali kasesema.

1 Ishamfumu 5:1-19






UMULUNGU 9
“4we umwana akulile no kukosa.” Luka 2:40

IFILYO IFISUMA IFYAKWA DANIELE

Kateka wa ku Babeloni alefwaisha aba kumwafwilishako abaibela. Alefwaya
abamaka, kabili abamano. Bushiku bumo uyu kateka aitile umubomfi wakwe.
Amwebele ukutila, “Uye mfwailako abalumendo abacenjela sana muno calo

candi. Ukese nabo bakaleikala na ine ku mwandi. Ndefwaya aba kumombela
bakabe abamaka. Ukalebalishe filyo ifisuma kabili ne fyakunwa ifisuma.”

Daniele ali umo paba sontelwe ukulateyanye filyo fya mfumu. Ababiye batatu
nabo caishile ’ba ifyo fine. Baileikala ku ng’anda ya mfumu.

Pa nshita yafya kulya, umubomfi aletele filyo kuli Daniele pamo pene na babiye.
Daniele alolekeshe pa filyo fintu babatebete. Kabili alolekeshe pa fyakunwa ifyo
bapokelele. E lyo aebele uwabapele filyo ukutila, “Teti tulye ifi filyo pantu tafili
fisuma kuli ifwe. Twapapata, muletupelako fye umusalu. Kabili mu cifulo ca
kutupela umwangashi, muletuletelako amenshi.”

Umubomfi pa kumfwa amashiwi ya balumendo, afulilwe cibi. “Kateka anjele
ukulamipele filyo ifisuma. Mufwile mwalya pantu nga mwakana ninshi ali no
kufulwa.”

E lyo Daniele atile, “Tulefwayo kulyo musalu pa nshiku fye ikumi limo. Uli no
kumona ifyo tukaba abamaka ukucila na balumendo banensu.”

Cila bushiku Daniele na babiye balelya umusalu. Kabili balenwa fye amenshi.
Inshiku ikumi shalipitilepo.

Daniele na babiye baileilanga ku cinso ca mubomfi wa mfumu. E lyo mubomfi
atile, “Iwe Daniele na babiyo muli na maka sana kabili ne mibili iisuma. Mwacila
na banenu. Cine cine umusalu na menshi e fikosha no kulengo kuti abalumendo
bakule bwino. Muli nokuba bakafwa wa mfumu abacetekelwa.”

Daniele 1

UMULUNGU 10
“Kabili ukubombela ku minwe yenu.” 1 Abena Tesalonika 4:11

IFYO BAKULILE ICIBUMBA

Ubushiku bumo, Nehemia apokelele umubiye. Umubiye atile, “Bushe uleibukisha
filya fibumba fyali kunse ya musumba wa Yerusalemu? Kabili kuti waibukishe
fiibi fya fyela ifyalecingilila balwani besu ukwingila mukati ka musumba?”

“Ee, ndeibukisha,” e fyo Nehemia asosele.

Umubiye alitwalilile nokusosa ukuti, “Nomba icibumba pamo pene ne fibi
balifiwisha. Abalwani bengila fye abene mu musumba cilabushiku.”

Nehemia ali no bulanda sana. Alombele Lesa ukuti abafweko. Ubushiku bumo
‘Nehemia ali ne mfumu. E lyo Imfumu yatile, "Cinshi ushisansamukile? Cinshi
cilekucusha, Nehemia?”

Nehemia atile, “Ifibumba fya musumba wa Yerusalemu baliwisha no kutobaula.
Ne fiibi fine balyonaula. Ici te cisuma kuli ifwe fwe ba Yuda.”

Imfumu yatile, “Nomba finshi uli nokucita?”

“Ndefwayo kuyakula icibumba pamo pene ne fiibi cipya cipya. Kabili ndefwayo
lupiya lwakuyashitamo amabwe na fimbi ifyashala, ifyakukulisha,” e fyo
Nehemia amwaswike.

“Ndi no kukupela ndalama ulefwaya, nomba tawakakuule we mwine,” e fya sosele
mfumu.

Nehemia e pakubutukila ku Yerusalemu. Pakufika aipwishe amepusho ya kutila,
n’ani ali nokunjafwako ukukule cibumba cipya cipya? N’ani akanjafwilishako
ukuyawamye fiibi?”

Umo atile, “Na ine ndi nokukwafwilishako.”

Awe bwangu bwangu abengi baishile mwafwilishako ukukuule cibumba. Limo
limo bakakuula balenaka. Balefwayo kuti baleke ukubomba. Lelo Nehemia
alibakoseleshe nokutila, “Teti tupwe uyu mulimo nga cakuti bambi bafumapo.
Tufwile ukubombela ca pamo nangu twanaka.”

Aba bantu babombele inshiku ikumi limo. Balebombe nshiku amakumi yabili,
yatatu nangu yasano. Awe pa numa ya nshiku amakumi yasano na shibili,
balipwile incito shabo.

Balolekesha pa fibumba na pa fibi. Bali ne nsansa pantu balibombeshe.

Nehemia atile, “Bonse na mitasha pantu icibumba cakuulwa ku kubombela ca
pamo.” Nehemiya 1:1-6:16






UMULUNGU 11

“Temwaneni.” 1 Yohane 4:7

IFILYO FYA KALUMENDO IFYA PA KASUBA PAKATI

Bushiku bumo akalumendo kamo kaleenda mu musebo. Kasendele umuseke ku
kuboko. Mukati kamuseke wino uyu e mo kabikile filyo.

Aka kalumendo kamwene ibumba lya bantu abengi. kamwene abafyashi abaume
na banakashi. kabili kamwene abalumendo na bakashana. Aba bonse baleumfwa
kuli Yesu. Yesu alebashimikila no kubasambilisha pa kutemwa kwakwa Lesa.

Aka kalumendo kamwene Yesu naikala palibwe. Nako e pakukwikala panshi
kalekutika kuli Yesu. Awe bwangu bwangu kaumfwile nsala. Kaibukisha filyo
fintu kasendele mu museke. E lyo kafifumishe panse.

E lyo nomba kaumfwa kuntu Yesu alelanda kuli FIlipo umubomfi wakwe. Yesu
atile, “Aba bantu bali ne nsala. Kabili teti tubatume ku mayanda ukwabulo
kubapele filyo.”

Filipi atile, “Aba bantu na bafulisha sana. Teti tukumemo ukushike filyo fyakuti
bakumane.”

Akalumendo e pa kutontonkanya pa filyo fintu kali nafyo. Fyalingile fye umuntu
umo. Ali fye nokupelako Yesu. E calengele ukuti abutukile kuli Andrea umubomfi
wakwa Yesu. Atile, “Ni nkwata isabi libili no tumukate tusano. Kuti napelako
abalefwaya.”

E lyo Andrea asekele ifyo akalumendo kalelandapo pantu ifi filyo fyalicepeshe
ukuti bonse bengakumana.

Andrea atwele ifi filyo kuli Yesu. Ailesosa ukutila, “We Yesu, aka kalumendo
kaliko no tusabi tubili no tumikate tusano. Lelo ifi filyo naficepesha ukuti aba
bantu bakumane.”

E lyo Yesu amwaswike ukutila, “Kabiye webe abantu bonse ukuti bekale panshi.”
Yesu abulile uyu mukate ne sabi nokupepa kuli Wishi nokutila, “Natotela mwe
Lesa, pa mukate no tusabi utu.”

E lyo kabili Yesu aakenye ifilyo fine ifi. Aebele abasambi bakwe ukutendeka
ukwakanye ifilyo kuli cila muntu.

Cila muntu alile ukulingana ne fyo alefwaya. Kabili pa kulekelesha, abasambi
balongenye ifilyo ifyashelepo.

Kalya kalumendo e pa kufulumukila ku ng’anda. Kalitemenwe sana sana pantu
kapeleko ifilyo kuli Yesu. Kabili Yesu na o aakenye ifi filyo kuli cinkupiti wa
bantu.

Mateyu 14:15-21






UMULUNGU 12

“Mube aba mitima ya t_zkumbu, ababeleno luse.” Abena Efese 4:32

DABIDI NE CILEMA

- Imfumu Dabidi yaikele mu ng’anda yakwe. Yaletontonkanya pa nshita ilyo yali
umwaice. Yaleibukisha Yonatani uwali icibusa cakwe untu aleangala no kulunga
nankwe. Kabili yaleibukisha lintu baleimbe nyimbo ca pamo. Bali ifibusa sana.

Dabidi akutile ababomfi bakwe. E lyo atile, “Ngo lupwa Iwakwa Yonatani
ulwashalapo luli kwi? Bushe kuti mwanjafwako ukubafwaya?”

Umubomfi umo e pakusosa ukutila, “Yonatani ali fye no mwana umo. Acenenwe
ilyo ali umwaice. Nomba aba icilema. Ishina lyakwe ni Mefiboshete.”

“Ekala kwi?” E fyo Dabidi aipwishe.
Umubomfi atile, “Takwata ng’anda ya kwikalamo. Bamusunga fye ku mubiye.”

E lyo Dabidi atile, “Kaleteni Mefiboshete kuno. Ndefwaya ukumwafwilishako.”

Awe ababomfi baile senda Mefiboshete no kumuleta kuli Dabidi pamo pene na
balupwa lwakwe. Cine cine Dabidi amwene ukuti Mefiboshete ali cilema.

Dabidi aebele Mefiboshete ukutila, “Witina. Wiso ali cibusa wandi uwa cine cine.
Inshite shingi alingafwileko sana. Ndefwayo kuba cibusa obe. Ndi nokuba noluse
kuli iwe.”

E calenga, Mefiboshete pakumfwa mashiwi yakwa Dabidi, aishile ba uwashipa.

Dabidi atile, ”Isa wikale na ine. Leta ulupwa lobe ku ng’anda yandi. Lyonse fye
twakulalya bonse ifyakulya.”

Mefiboshete ayaswike aya mashiwi, “We kateka Dabidi, natotela no kutemwa
pantu uli cibusa kabili kafwa wandi. Nintemwa pantu uli wa luse.”

2 Samwele 9






UMULUNGU 13

“Umuntu onse baafwana no munankwe.” Esaya 41:6

UMWINA SAMARIA UMUSUMA

Bushiku bumo, aumwaume umo aleenda aleya ku Yerusalemu ukufuma ku
Yeriko. Aendele ulwendo ulutali. Ico bushiku bwali mupepi, atendeke
ukulaendeshako. Alishibe ukuti abapupu baleikala muli iyi nshila. Kabili
aleshimikilwa fintu abapupu balebelama mu mpili sha muli ulya musebo. Ilyo
aleenda, kwaishile abantu ku numa no kutendeko ku mupuma. Basendele ifyuma
fintu ali nafyo ne fya kufwala. Bamusha aponena na panshi ngo ufwile.

Kabili bashile na bamucenaula. Papitile nshita iitali, aisaumfwo uko muntu
aleisa. Atile, “Nashuka, uyu uleisa ali no kunjafwako.” Lelo ulya mulendo
apitilepo fye ukwabulo kuti eminine nangu epushe icalecitika. Ali ni shimapepo
uwaleya ku Yeriko ku kubombe milimo yakwa Lesa.

Papitile akashita kanono, kabili aumfwa na umbi aleisa. “Ndemona uyu ena cine
cine alanjafwilishako, e fyo atontonkenye.” Lelo na o wine apitilepo fye. Ali no
mwenso ukuti ifipondo kuti na o fyamububa. E calengelo kuti apitile mu mbali
ya musebo nokukana iminina.

Imfifi yali mupepi. Ulya muntu bapumine e lyo aumfwile nshindo sha makasa
yakwa kabalwe, “Kwena ndesubila uyu limbi alaiminina anjafwilisheko.”

E lyo mulendo atile, “Nalakwafwilishako.” Awe aikile na pali kabalwe wakwe, no
kuwamye filonda fya muntu bapumine, no kumubikamo umuti. Kabili akakapo
ne fisalu pa filonda fya mubiye.

Awe, ulya mwina Samaria abikile umubiye pali kabalwe no kutwalilila ulwendo
Iwakwe. Bailefika ku cikulwa icalesendamano abeni. Kulya kwine eko bailetusha
no kushite filyo.

Ubushiku bwakonkelepo, ulya mwina Samaria ali nokuya palwendo Iwakwe.
Aebele umwine ng’anda yakusendamamo abeni ukuti alesunga bwino ulya muntu
baumine ku bapupu, mpaka fye mwina Samaria akabwele. Amushilile ne

ndalama shakusungilamo umulwele.
Luka 10:30-37






